
Аннотация: мақолада бухоролик шоира Муслиҳабегим Мискин ижодида 

тараннум этилган инсоний фазилатлар талқини, шоиранинг бадиий маҳорати 

хусусида фикр юритилади. 

Калит сўзлар: ислом дини, шеърият, шахс, жамият, таҳлил назм, тоат,  

ибодат, саховат, рубоий, зуллисонайн, зоҳир, ботин. 

 

Шоира Муслиҳабегим Мискин ҳаѐти ва ижодини мавжуд манбалар асосида 

ўрганиб, таҳлил қиларканмиз,  унинг ҳам шахс, ҳам ижодкор сифатида ҳали 

ѐритилмаган, кенг жамоатчиликка ошкор бўлмаган жиҳатлари мавжудлигига амин 

бўламиз. Мискиннинг ўсмирлик давридан бошлаб диний таълим олганлиги 

ҳақидаги маълумотлар унинг шеъриятида ўз аксини топганлиги бунинг исботидир. 

У ўз шеърларида инсонларни сабр-тоқатли бўлишга, тоат-ибодат қилиб, 

гуноҳлардан покланишга чорлайди. 

Ислом дини инсонларни ҳамиша эзгуликка чорлаган, яхшиликка даъват этган. 

Исломнинг мазмун-моҳиятини теран англаш, унга амал қилибгина қолмасдан, 

ўзгаларни ҳам ҳидоят сари чорлаш давр талаби эканлигини англаган ижодкорлар 

қалбан ва фикран ўз асарларини мазкур жиҳатлар билан боғлашга 

интилишган.Зуллисонайн шоира Муслиҳабегим Мискинг ғазалларининг 

аксариятида юксак инсоний фазилатлар улуғланган. Шоиранинг “Бадаргоҳи 

худованди жаҳон доим ту тоат кун...” мисралари билан бошланадиган ғазали 

фикримиз далилидир: 

Ба даргоҳи худованди жаҳон доим ту тоат кун, 

Зижону дил ба даргоҳаш ибодат кун, ибодат кун[1;143]. 

Яъни, шоира кишиларни Оллоҳ йўлида тоат-ибодат қилишга чақиради, зеро, 

Тангри бутун борлиқнинг эгаси эканлигига урғу беради. 

Ғазалнинг кейинги мисраларида еса шоира инсонларни мудом Оллоҳни зикр 

этишга, уни ѐд қилишга, қолаверса,  ҳар бир киши саховатли бў лиши лозимлигига  

урғу берилади: 

Бекун ту гўри худ равшан зи нури зикри Ҳақ ин дам, 

Дар ин дунѐ бароҳи Ҳақ саховат кун, саховат кун[1;143]. 

Мудом ибодатда бўлган инсон ҳар томонлама саховатли бўлади, имконияти 

доирасида моддий ва маънавий хайрияни амалга оширишга тайѐр бўлади. 

Бегў  ту зикри у аз жону дил дар ин дунѐ, 

Ба зикри он худовандат ҳаловат кун, ҳаловат кун[1;143]. 

Муслиҳабегим Мискин юқоридаги мисраларда энди Оллоҳ зикри йўлида 

ҳаловат топишга даъват қилади. Ғазал моҳиятидан келиб чиқсак, шоира ўз 

назмиятида “ҳаловат”-осойишталик, хотиржамликни қадрлаш, урушдан, низодан 

тийилишни намоѐн этаѐтганлигини илғаб олиш мураккаб эмас. 

Бегў ту зикри уро ҳар саҳар чун маст шав ҳар дам, 

Ба жустижўйи зикри у таҳорат кун, таҳорат кун[1;143]. 

Келтирилган иқтибосда эрта тонгданоқ ибодат қилмоқ учун чоғланиш, айни 

шу амални бажаришни одат тусига киритиш учун барчасини таҳоратдан, кўнгил ва 

тан поклиги билан амалга ошириш лозимлигини инсонларга тушунтиришга ҳаракат 

қилади. 

Буюк мутафаккир Алишер Навоийнинг  “Арбаин”асарида ҳам покликка 

бағишланган қитъалар мавжуд бўлиб, уларда айнан биз назарда тутган жиҳатлар 

тилга олинади: 

Гар ҳамиша таҳоратинг бўлса, 

Ариғай фоқа чирки улсувдин. 

Тоҳир ўл, истасангфузунрўзий, 

Ҳосил улким, итурди бу сўздин[2;9]. 

Мискин инсонларни ибодатга, саховатга, озодаликка чорларкан, инсонларга 

шайтоннинг йўлига кириб, Ҳақ йўлига хиѐнат қилмасликларини қайта-қайта 

уқтиради: 

Марав дар раҳи шайтони бекун ту кори Раҳмони, 

Давомат дар роҳи шайтон кун, хиѐнат кун[1;143]. 

Муслиҳабегим Мискиннинг тасаввуридаги баркамол инсоннинг ибтидоси ҳам 

ибодат билан эканлигини ғазалнинг охирги икки мисрасидан англаб олиш қийин 

эмас: 

Аѐ Мискин, бадаргоҳи худо доим ба тоат  кўш, 

Зи жону дил ба даргоҳаш  ибодат кун, ибодат кун[1;143]. 

Кишининг зоҳиран ва ботинан поклиги Ислом динининг гултожидир. 

Маълумки, пайғамбаримиз Муҳаммад алайҳиссалом “дин-покликдир” дейдилар. 

Шунинг учун ҳам Оллоҳ таоло ўз бандаларига жисмоний ва маънавий тозаликни, 

кийим кийишдаги озодаликни, озиқланишдаги покизаликни амр этади. Ислом 

динида жўмард, оқил ва комил инсонлар қадрланади. 

